
Prakata

Alhamdulillah, segala puji bagi Allah dan setinggi-tinggi kesyukuran 
ke hadrat Allah SWT dan selawat serta salam buat junjungan besar 
Nabi Muhammad SAW, keluarga, para sahabatnya. Dengan izin-Nya, 
buku Nilai, Norma dan Kesejahteraan Belia Melalui Kesukarelawanan 
Alam Sekitar telah berjaya diterbitkan. Buku ini adalah salah satu usaha 
dalam memberikan kesedaran dan pendidikan kepada masyarakat dalam 
pemuliharaan alam sekitar melalui aktiviti kesukarelawanan alam sekitar. 
Perkongsian daripada buku ini diharapkan dapat menjadi rujukan kepada 
pembaca dalam memahami latar belakang kesukarelawanan alam sekitar 
dalam kalangan belia. Selain itu, diharapkan buku ini dapat membantu 
pendidik dalam bidang pendidikan alam sekitar, badan kerajaan, swasta, 
NGO dan penyelidik dalam memahami tingkah laku pelajar terhadap 
penjagaan alam sekitar melalui aktiviti kesukarelawanan alam sekitar.

Buku ini mengandungi lapan bab yang membincangkan 
kesukarelawanan alam sekitar secara umum, nilai kesukarelawanan, 
norma masyarakat dan kesejahteraan yang dirasai oleh sukarelawan 
alam sekitar sehingga membawa kepada desakan keinginan melakukan 
aktiviti kesukarelawanan alam sekitar. Di samping itu, sokongan kerajaan 
dalam melestarikan penglibatan sebagai sukarelawan alam sekitar turut 
dibincangkan. Melalui penerokaan elemen dan hubungan antara nilai 
kesukarelawanan, norma masyarakat dan rasa sejahtera setelah melakukan 
aktiviti kesukarelawanan alam sekitar, satu model hubungan nilai 
kesukarelawanan, norma masyarakat dan kesejahteraan sukarelawan alam 
sekitar terhadap keinginan melestarikan penglibatan sebagai sukarelawan 
alam sekitar dibincangkan dalam buku ini. Penglibatan belia sebagai 
sukarelawan alam sekitar juga dipengaruhi oleh latar belakang seseorang 
seperti jantina dan aliran pengajian. Bab akhir buku ini membincangkan 
cabaran yang dihadapi oleh belia untuk meneruskan penglibatan dalam 
aktiviti kesukarelawanan alam sekitar. Cabaran perlu diberi perhatian oleh 
semua pihak agar keberkesanan program kesukarelawanan alam sekitar 
dapat ditingkatkan dalam mencapai pembangunan lestari.

Akhir kata, sekalung penghargaan diberikan kepada pihak yang 
terlibat secara langsung dan tidak langsung dalam penerbitan buku ini 
terutamanya kepada pemberi dana penyelidikan iaitu geran penyelidikan 
fundamental (FRGS), kod penyelidikan: FRGS/1/2018/SSI12/UKM/03/1 
yang diberikan oleh Kementerian Pengajian Tinggi (KPT) yang bertajuk 
Model Nilai Kesukarelawanan dan Norma Masyarakat Terhadap Rasa 
Sejahtera oleh Sukarelawan Alam Sekitar dan Kursi Sheikh Abdullah 
Fahim (TKE 10), Institut Islam Hadhari, Universiti Kebangsaan Malaysia 
(UKM) yang membiayai penerbitan buku ini. 

